ЎЗБЕКИСТОН  РЕСПУБЛИКАСИ  НОМИДАН

Ҳ У К М

2021 йил декабрь ойининг 01 куни, жиноят ишлари буйича Юнусобод туман суди, суд биносида, очиқ суд мажлисида, раислик қилувчи судья Т.Хасанов, судья ёрдамчиси Б.Худайқуловнинг котиблигида, давлат айбловчиси Юнусобод туман прокурори ёрдамчиси Ш.Шомирзаев, судланувчи И.С ва унинг ҳимоячиси адвокат Ш.Ашрапованинг иштирокида, И.Сга нисбатан 1-1004-2103/683-сонли жиноят ишини кўриб чиқди. Иш ҳужжатларига кўра: 

И.С, 22.10.1982 йил Тошкент шаҳрида туғилган, ўзбек, Ўзбекистон фуқароси, маълумоти ўрта, вақтинча ишсиз, ажрашган, 2 нафар фарзанди бор, муқаддам 1) жиноят ишлари бўйича Юнусобод туман судининг 15.07.2008 йилги ҳукмига кўра, Ўзбекистон Республикаси ЖКнинг 25,166-моддаси 1-қисми билан 3 йил озодликдан маҳрум қилиш жазоси тайинланиб, ЖКнинг 72-моддасига асосан 2 йил синов муддати белгиланган, жиноят ишлари бўйича Юнусобод туман судининг 12.11.2008 йилги ажримига кўра “Амнистия акти”га асосан жазодан озод қилинган; 2) жиноят ишлари бўйича Юнусобод туман судининг 17.11.2010 йилги ҳукмига кўра, Ўзбекистон Республикаси ЖКнинг 169-моддаси 3-қисми “а” банди, 25,169-моддаси 3-қисми “а” банди билан 5 йил 3 ой озодликдан маҳрум қилиш жазоси тайинланиб, ЖКнинг 72-моддасига асосан 2 йил синов муддати белгиланган; 3) жиноят ишлари бўйича Юнусобод туман судининг 15.03.2011 йилги ҳукмига кўра, Ўзбекистон Республикаси ЖКнинг 166-моддаси 3-қисми “а” банди, 169-моддаси 3-қисми “а” банди, 25,169-моддаси 3-қисми “а” банди билан ЖКнинг 59, 60-моддаларига асосан 6 йил 6 ой озодликдан маҳрум қилиш жазоси тайинланган, жиноят ишлари бўйича Навоий шаҳар судининг 29.04.2014 йилги ажримига кўра, ЖКнинг 74-моддасига асосан ўталмай қолган 3 йил 3 ой 3 кун озодликдан маҳрум қилиш жазоси шу муддатга ахлоқ тузатиш ишлари жазосига алмаштирилган; 4) жиноят ишлари бўйича Юнусобод туман судининг 25.09.2014 йилги ҳукмига кўра, Ўзбекистон Республикаси ЖКнинг 277-моддаси 2-қисми “в” банди билан ЖКнинг 60-моддаси тартибида 3 йил озодликдан маҳрум қилиш жазоси тайинланган, жиноят ишлари бўйича Олмалиқ шаҳар судининг 01.04.2016 йилги ажримига кўра ўталмай қолган 1 йил 5 ой 24 кун озодликдан маҳрум қилиш жазоси ЖКнинг 74-моддасига асосан шу муддатга ахлоқ тузатиш ишлари жазосига алмаштирилган, жиноят ишлари бўйича Юнусобод туман судининг 23.01.2017 йилги ажримига кўра, ЖКнинг 73-моддасига асосан ўталмай қолган 7 ой 9 кун ахлоқ тузатиш ишлари жазосидан муддатидан илгари озод қилинган, судланганлик муддати тугаган, Тошкент шаҳри, Юнусобод тумани, Халқобод 3-тор кўчаси, 49А-уйда истиқомат қилувчи, эхтиёт чораси сифатида “қамоққа олиш” қўлланилган, 14.08.2021 йилдан қамоқда сақланаётган, айблов хулосаси нусхасини ўз вақтида олган, 

Ўзбекистон Республикаси ЖКнинг 169-моддаси 2-қисми “г” банди, 
169-моддаси 3-қисми “а” банди, 276-моддаси 1-қисми билан айбланган. 

Суд судланувчи, жабрланувчи, гувоҳларнинг кўрсатувларини тинглаб, иш ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни
А Н И Қ Л А Д И :
Судланувчи И.С, 2021 йил 8 август куни ўзганинг мулкини яширин равишда талон-торож қилиш мақсадида, ўзининг яшаш манзили бўлган Тошкент шаҳар, Юнусобод тумани, Мирзо Улуғбек маҳалласи, Халқабод 3-тор кўчаси, 49А-уйга, У.Юни оғзаки келишувга кўра ижарага қўйиб, уни мазкур уйнинг ётоқхонасида ухлаб ётган вақтида, унга билдирмасдан нарҳи 1.700.000 сўмлик “Samsung A 30” русумли уяли телефон аппаратини яширин равишда ўғирлаб, сўнг сотиб юборган ҳолда пулни ўзининг эҳтиёжларига сарфлаб юборган. 

Бундан ташкари, И.С ўзининг жиноий ҳаракатларини давом эттириб, 2021 йил 11 август куни соат 06:40ларда, такроран ўзганинг мулкини яширин равишда талон-торож қилиш мақсадида, ўзининг яшаш манзили бўлган Юнусобод тумани, Мирзо Улуғбек маҳалласи, Халқабод 3-тор кўчаси, 49А-уйга, Ж.Хни оғзаки келишувга кўра ижарага қўйиб, унинг мазкур уй ётоқхонасида ухлаб ётган вақтида, унга билдирмасдан сумка (барсетка)си ичидан 500.000 сўм пулини яширин равишда ўғирлаб, ушбу пулни ўзининг эҳтиёжи учун ишлатиб юборган. 

Бундан ташқари, И.С жиноий ҳаракатларини давом эттириб, 2021 йил 13 августь куни соат 12:30ларда, ўзи яшаб келаётган Юнусобод тумани Халқобод 3-тор кўчаси, 49-уйда қонунга хилоф равишда ҳонаки шароитда қўлбола усулда “мак” уруғи, “Амияк”, “Растворител”, “Уксус” суюқликлари, “Аспирин”, “Димедрол”, “Санад” номли дориларга сув қўшиб, ушбу аралашмани рўзғорда фойдаланиш учун мулжалланган тоғорачага солиб, табиий газда қайнатиб олиб, ушбу аралашмани тиббиёт пахтасига шимдириб олган ҳолда махсус гиёҳвандлик опий суюқлик эритмасини тайёрлаб, ушбу эритмани 1 дона 1,5 литр сиғимдаги елим идиш (баклашка)га ўзи истеъмол қилиш учун тайёрлаган вақтида, Юнусобод тумани ИИО ФМБ ЖҚБ ходимлари томонидан ушланиб, холислар иштирокида ҳужжатлаштириб олинган.

Ўзбекистон Республикаси ИИВ Эксперт-крминалистика марказининг 13.08.2021 йилги №830-сонли судга оид кимёвий экспертизаси хулосасига кўра, И.Сдан ашёвий далил сифатида олинган, этикеткасини юзасида “ARK TEA” ёзувли баклашкани ичидан қорамтир рангли, нордон ҳидли, хажми 24 мл.ни ташкил қилган суюқликнинг таркибида “опий” алкалоидларидан “кодеин”, “морфин” ва “тебаин” моддалари мавжуд бўлиб “опий экстракти” эканлиги аниқланган. Юзаси эмалланган металдан ишланган, ички юзаси қорамтир қўнғир рангли бир дона чўмични ички юзасида олинган экстракт таркибида “опий” алкалоидларидан “кодеин”, “морфин” ва “тебаин” моддалари мавжудлиги аниқланган. Ушбу хажми 24 мл.ни ташкил қилган опий экстрактини ва чўмичдан олинган экстрактни қуруқ ҳолдаги вазнини аниқлаш мақсадида, лаборатория шароитида экстрактлар жамланиб буғлатилганда вазни 0,4625 граммни ташкил қилган қуруқ ҳолдаги опий моддаси олинган.

Судланувчи И.С суд мажлисида, айбига тўлиқ иқрорлик билдириб, У.Юни уйига ижарага қўйганини, ижара ҳақини ҳар ойига 200.000 сўмдан келишиб, ундан аввалдан 180.000 сўм пул олганини, 08.08.2021 йил эрталаб соат 06:30ларда уйқудан турганида, уни ёнида электр манбайига уланган ҳолда У.Юга тегишли “Samsung A 30” русумли уяли телефон аппарати турганини кўрганини, бу вақт, У.Ю ундан сал нарироқда ухлаётганини, ушбу “Samsung A 30” русумли уяли телефон аппаратини бир ўзи ўғирлаб олиб кетганини, ушбу уяли телефон аппаратини Яшнобод туманида жойлашган Янгиобод бозорига бориб 300.000 сўмга сотиб юборганини, ушбу телефондан тушган 300.000 сўмни ўзининг истеъмол қилиши учун 160.000 сўмга 1 кг. мак уруғини Чилонзор тумани Қатортол бозоридаги хўжалик моллари дўконидан сотиб олиб, ушбу мак уруғига қўшиш учун уксус, амиак, разбавитель суюқликлари, шприц, димедрол таблеткаси ва пахталарни олиб уйига олиб келганини, сўнг уйда пишириб, ундан гиёҳвандлик моддаси суюқлигини тайёрлаб, тайёр бўлган суюқликни ўнг билак соҳаси орқали ўзи қон томири орқали ўзига юборганини, ундан У.Юни ҳеч қандай қарзи ва олди-бердиси бўлмаганини, бундан ташқари, Ж.Х ҳам уйига ижарада туриш учун келганини, Ж.Х билан ижарада туришини 1 ойга 300.000 сўмга келишиб, ижара пулини тўлиқ олганини, Ж.Х ҳам 11.08.2021 йил соат 06:40ларда, ухлаб ётган вақтида, унга билдирмасдан, уйнинг ётоқхонасида, унга тегишли қора рангли сумка (барсетка)си ичидан барчаси 100.000 сўмлик купюрада бўлган жами 5 дона 500.000 сўм пулини ухлаётганидан фойдаланиб ўғирлаб олганини, сўнг, ушбу пулни ҳам юқорида айтганидек, гиёҳванд суюқлигини тайёрлаш учун мак ва бошқа суюқликларни сотиб олиб, сўнг ўнг қўл билак соҳаси орқали қон томирига юбориб, истеъмол қилганини, бундан ташқари, 13.08.2021 йил соат 12:30ларда, ўзи яшаб келаётган Юнусобод тумани Халқобод 3-тор кўчаси, 49-уйда олдиндан ўзида бўлган  “мак” уруғи, “Амияк”, “Растворител”, “Уксус” суюқликлари, “Аспирин”, “Димедрол”, “Санад” номли дориларга сув қўшиб, ушбу аралашмани рўзғорда фойдаланиш учун мулжалланган тоғорачага солиб, газ плитасида қайнатиб олиб, ушбу аралашмани пахтага шимдириб олиб, опий суюқлик эритмасини ўзи учун тайёрлаб турган вақтида, қўшниси А.И уйига кириб келганини, у кишидан олдиндан 400.000 сўм қарз олганини, шу пулни сўраб чиққан эканини, у киши келганидан сўнг ундан нима бўлганини сўраб улгурмасдан, фуқаролик кийимида бўлган ИИБ ходимлари келиб қолишганини, у тайёрлаб турган гиёҳвандлик воситаларини барчасини тукишга улгура олмай қолганини, шундан сўнг ИИБ ходимлари ўзлари билан келган фуқаролар билан биргаликда, уйини кўздан кечиришганини, унга тегишли бўлган 1 дона 1,5 литр сиғимдаги елим идишга ўзи истеъмол қилиш учун тайёрлаган суюқликни ва тайёрлашда ишлатилган идиш-товоқларни холислар иштирокида хужжатлаштириб олишганини, содир қилган ҳаракатлари оқибатларини тушуниб етганлиги ва пушаймонлигини айтиб, суддан енгилроқ жазо тайинлашни сўради.
Жабрланувчи Ж.Х суд мажлисида, ҳозирда Тошкент шаҳар, Қуйлуқ бозорида телефон устаси бўлиб ишлаётганлиги сабабли Юнусобод тумани, М.Улуғбек МФЙ, Халқабод 3-тор кўчаси, 49-уйда вақтинча ижарада, унга олдиндан нотаниш бўлган ижрачи У.Ю билан бирга яшаб келганини, И.Сни 28.07.2021 йил унинг юқоридаги яшаш манзилига у билан оғзаки шартномага асосан ижарачи бўлиб келган вақтидан бери танишини, ҳақиқатдан ҳам 13.08.2021 йил тунги соат 02:00ларда телефон аппаратидан фойдаланиб онлайн видео тамоша қилиб бўлиб, чарчаб ухлашга ётганини, сўнг эртаси куни соат 06:10ларда уйғониб телефон аппарати ва барсеткасининг ичига солиб қўйиб, ўзи ювинишга кириб кетганини, ювинишдан чиқиб телефон аппаратини олмоқчи бўлиб сумкасини очиб қараганида барсеткаси очиқ холатда турганини кўриб, берсеткасини ичини қараганида солиб қўйган 500.000 сўм пули йўқлигини билганини, сўнг ижара уйи эгаси И.Сдан гумон қилиб пулини тополмаганидан 102га бўлган ҳолат юзасидан хабар берганини айтиб, судланувчидан зарани ундириб, судланувчига қонуний жазо тайинлашни сўради.

Жабрланувчи У.Ю суд мажлисида, Тошкент шаҳрида Тинчлик метроси олдида жойлашган “Гано шифо” яъни Раял Машрум ўқув марказида иш ўрганувчи бўлиб малака ошираётганлиги сабабли Юнусобод тумани, М.Улуғбек МФЙ, Халқабод 3-тор кўчаси, 49-уйда вақтинча ижарада унга олдиндан нотаниш бўлган Ж.Х билан бирга яшаб келганини, И.Сни 22.07.2021 йил унинг юқоридаги яшаш манзилига у билан оғзаки шарномага асосан ижарачи бўлиб келган вақтидан бери танишини, ҳақиқатдан ҳам 07.08.2021 йил соат 23:30ларда ўзига тегишли 1.700.000 сўмлик “Самсунг А30S” русумли телефон аппаратидан фойдаланиб дарсларини онлайн орқали бажариб бўлиб, телефон аппаратини ёстиғининг ёнига қўйиб ухлашга ётганини, сўнг эртаси куни дам олиш куни бўлганлиги сабабли соат 09:30ларда уйғониб телефон аппаратини олмоқчи бўлиб қараганида, телефон аппарати ёстиғининг ёнида йўқлигини билиб Ж.Хдан сўраганида у телефонини кўрмаганини айтганини, сўнг Ж.Хнинг телефони орқали ўзининг рақамига қўнғироқ қилганида рақами ўчирилганини, И.Сдан сўраганида олмаганини айтганини, сўнг телефон аппаратини тополмаганидан 102га бўлган ҳолат юзасидан хабар берганини, кейинчалик И.С қилган ишини тан олиб, кимга мурожаат қилса қилаверишини айтганини, судланувчига даъвоси борлигини айтиб, судланувчига қонуний жазо тайинлашни ҳамда келтирилган зарарни ундириб беришни сўради.
Юқоридагилардан ташқари, судланувчи И.Снинг айби, жиноят ишидаги ҳуқуқни муҳофаза қилувчи орган ходимларининг билдиргилари, воқеа жойини кўздан кечириш баённомаси ва илова фотожадвал, нарсани олиш баённомалари, тушунтириш хатлари, экпертиза хулосалари, далилий ашё ҳамда дастлабки тергов давомида тўпланган бошқа далиллар билан ҳам тўлиқ ўз тасдиғини топди.

Суд, судланувчи И.Снинг ҳаракати юридик квалификациясига баҳо бериб, унинг жиноий ҳаракати, дастлабки тергов органи томонидан Ўзбекистон Республикаси ЖКнинг 276-моддаси 1-қисми, яъни “Гиёвандлик воситалари, уларнинг аналоглари ёки психотроп моддаларни ўтказиш мақсадини кўзламай, қонунга хилоф равишда тайёрлаш, сақлаш, эгаллаш, ташиш ёки жўнатиш” аломати ва ЖКнинг 169-моддаси 3-қисми “а” банди, яъни “такроран ўғрилик, яъни ўзганинг мол-мулкини яширин равишда талон-торож қилиш” аломати билан тўғри квалификация қилинган деб топади.

Суд, судланувчи И.Сга жазо тайинлашда судланувчининг айбига тўлиқ иқрорлигини, қилмишидан пушаймонлигини Ўзбекистон Республикаси ЖК 55-моддасига асосан жазони енгиллаштирувчи ҳолат деб, жиноятни ғараз ва паст ниятларда содир этганини Ўзбекистон Республикаси ЖК 56-моддасига асосан жазосини оғирлаштирувчи ҳолат деб баҳолайди.

Суд, судланувчи И.Сга жазо тури ва миқдорини тайинлашда, содир этилган жиноятнинг ижтимоий ҳавфлилик даражасини инобатга олиб, шу билан бирга Ўзбекистон Республикаси ЖКнинг 7, 8-моддаларида кўрсатиб ўтилган одиллик ва инсонпарварлик тамойиллари ҳамда Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарори талабларидан келиб чиқиб, судланувчини айбига тўлиқ иқрорлигини, қилмишидан пушаймонлигини, муқаддам судланганлиги тугаганини, келтирилган зарар миқдорини ва қопланмаганини, жабрланувчиларнинг даъвоси борлигини инобатга олиб, унга нисбатан озодликдан маҳрум қилиш жазоси тайинлашни лозим топади.
Шунингдек, суд, судланувчилар И.С наркология диспансерининг 08.10.2021 йилги 1023-сонли хулосаларига кўра гиёҳвандлик билан касалланганлиги ва мажбурий даволанишга мухтож эканлигини инобатга олиб, унга нисбатан ЖКнинг 96-модадсига асосан тиббий йўсиндаги мажбурлов чорасини қўллашни лозим топади.

Суд, далилий ашё сифатида олинган ва Ўзбекистон Республикаси ДХХ ХБда сақланаётган жами 0,475 грамм “Опий” гиёҳвандлик моддаси ҳамда баклашка, чўмич, мак уруғини тегишли тартибда йўқ қилишни лозим топади.

Суд, судланувчи И.Сдан жабрланувчи У.Юнинг фойдасига 1.700.000 сўм, жабрланувчи Ж.Хнинг фойдасига 500.000 сўм ундиришни лозим топади. 

Юқоридагиларга асосан ҳамда Ўзбекистон Республикаси ЖПКнинг 454-457, 460-463, 465-468, 472-473-моддаларига амал қилиб, суд

Ҳ У К М  Қ И Л Д И:

И.С, Ўзбекистон Республикаси ЖКнинг 169-моддаси 3-қисми “а” банди, 276-моддаси 1-қисми билан айбдор деб топилсин ва унга:

Ўзбекистон Республикаси ЖКнинг 169-моддаси 3-қисми “а” банди билан 5 (беш) йил озодликдан маҳрум қилиш жазоси тайинлансин; 

Ўзбекистон Республикаси ЖКнинг 276-моддаси 1-қисми билан 1 (бир) йил озодликдан маҳрум қилиш жазоси тайинлансин; 

Ўзбекистон Республикаси ЖКнинг 59-моддасига асосан тайинланган жазоларни қисман қўшиш йўли билан узил-кесил ўташ учун И.Сга 5 (беш) йил 1 (бир) ой озодликдан маҳрум қилиш жазоси тайинлансин. 

Ўзбекистон Республикаси ЖКнинг 96-моддасига асосан озодликдан маҳрум қилиш жойларида И.С гиёҳвандликдан мажбурий тартибда даволаниши белгилансин.

Жазо умумий тартибли колонияларда ўтаттирилиши белгилансин.

Жазони ўташ муддати 14.08.2021 йилдан бошлаб ҳисоблансин.

Судланувчига нисбатан қўлланилган эҳтиёт чораси аслича, “қамоққа олиш” тарзида қолдирилсин.

Ҳукм қонуний кучга киргандан сўнг, далилий ашё сифатида олинган ва Ўзбекистон Республикаси ДХХ ХБда сақланаётган умумий 0,475 грамм “опий” гиёҳвандлик моддаси ҳамда баклашка, чўмич, мак уруғи тегишли тартибда йўқ қилинсин.

Ҳукм қонуний кучга киргандан сўнг, судланувчи И.Сдан жабрланувчи У.Юнинг фойдасига 1.700.000 сўм, жабрланувчи Ж.Хнинг фойдасига 500.000 сўм ундирилсин.

Ҳукмдан норози тарафлар ҳукм эълон қилинган кундан бошлаб 20 сутка муддат ичида, судланувчи ва жабрланувчи эса ҳукм нусхасини олгандан сўнг шу муддат ичида жиноят ишлари бўйича Юнусобод туман суди орқали Тошкент шаҳар суди жиноят ишлари бўйича судлов ҳайъатига апелляция тартибида протест ёки шикоят келтириши мумкин.

Раислик қилувчи:             (имзо)



Т.Хасанов
Нусхаси аслига тўғри, судья:____________________

PAGE  
6

